
SU CUADORZU











A
puddiles, una nue, passende impressada in su chelu biaitu, aiat
lassadu andare una pispiada de ranzola e cussa fit abbarrada
muru-muru in sas antas de sas fatza­das de sas domos e subra de sas
coberturas.

Su fritu l’aiat
luego astrada e como fit apitu a àteras fiocadas.

Una travuntana
lébia fit iscobulende sas carreras e fit ponzende un’inchelu
lúghidu in sos impedrados.

Tziu Pedru Soro
non bi fit resessidu a abbarrare im­mandradu in domo
sua.

Disfidende su
fritu, s’astrau, e sos males de sa betzesa, fit essidu a leare
aria. Aiat gana de passare unu pagu de oras cun sos amigos suos.
Assunessi cun issos s’istraviaiat carch’iscuta. Dae cando si fit
ritiradu dae campagna no aiat nudda de ite fàghere e s’anneu e sa
soledade si li fint afianzados a lusingas.

– Unu si depet
èssere furriadu a macu pro essire in giru in unu sero che custu –
murmuteit.

Fit timende de
rassinare e de leare carchi istrampada in cussa faladorza chi si
fit fatende che un’ispiju de astrau.

Si trinnigheit in
tota sa carena. S’addereteit su collete de su capoto e chircheit de
si frànghere dae su bentu cabu­lende rasente sas domos. Mancari
cuguzadu che unu mammutone cuss’aera astrada si che li fit luego
ifretzida in sa pedde istorrada. Sa carrera fit bóida in cussu
giassu. Sa die nóida aiat fatu remonire a totu intro de sos
tzilleris inue podiant cumbatare su fritu e su sidis
abbambaghèn­desi de binu e de fumu.

No aiat pensadu a
telefonare a sos amigos: forsis, puru si aiant s’abboju, aiant
timidu su fritu e non fint essi­dos. Pagu male, si nde fit torradu
a furriare. Como fit già in caminu e che fit faladu fintzas a su
tzilleri de sorres Farinas a abbaidare si bi fint.

Fit ramuzende
cussos meledonzos cando bideit chi dae unu de cussos
tzilleris-remonidorzos fit essende unu grefa de trusos caratzados.
Una nue de fumenta, un’alluta de calura, e un’abbolotu de boghes
nde los fit acumpan­zende a fora. Fint in carrasegare.

A s’àtera
contonada unu pitzinnu bufadu nd’aiat dae pagu bombitadu
s’ànima.

Sa cara sua fit
imbusinada de piúere e de sàmbene apietadu, e dae buca li falaiat
galu s’abbaghe de sa bom­bitadura. Giughiat sa camiseta bianca e sa
giacheta de bulletinu grogu loroddadas de butadura. Si teniat ritzu
arrumbèndesi cun sa manu manca a su muru de sa fatzada de unu
palatzu. A ancas ispartas e a conca bàscia chircaiat cun sa manu
destra s’atretzu ca fit apretadu male dae su bisonzu de
orinare.

A siguru fit
imbaddinadu ca proite aiat sas movidas de chie non s’agatat subra
unu terrinu firmu. Li pariat chi cuss’inghiriare fuliosu de su
mundu non arreiat un’iscuta.

Sa terra fit
aundada, e fit chirchende de si nde l’iscuti­nare dae dossu. Su
terrinu s’artzaiat e si falaiat, e isse no ischit a inue
s’aggantzare, ca totu fit movimentu.

Cussa mùida in
orijas fit piús mala a passare de cando dae piseddu si chindulaiat
in giru a isse etotu ca cheriat proare sos imbaddinzos.

Ma cussu de tando
fit unu giogu de criaduras in su mentres chi custu de como fit su
giogu de su binu. Su risu befulanu chi intendiat acurtzu a isse,
non fit su risiteddu de sos cumpanzos de giogu ma cussu a
iscacàglios de cussos pitzinnos trusados chi si l’aiant
coronadu.

Duos de issos si
lu leent a sa bratzeta nèndeli chi lu cherent agiuare.

– Ti che
giughimus a domo tua e gai ti che corcas, – li narant,
aggantzèndelu suta sos suiscos. Isse murmutat cun sa limba
trobojada unu “gràssias”, ispantadu dae sa gentilesa, e si fidat
che unu piseddu innotzente chi non connoschet su male. Sos duos
trusos, iscostiadu chi nde l’ant dae sa fatzada, lu lassant andare
a s’ispensada. Isse, chi no at piús arrumbu, tontonat pro un’iscuta
e pustis falat a buca a terra. No at su tempus de parare sas
manos.

Tota sa grefa si
ponet a rìere de unu risu macu e isfidiadu.

– Semper chepare
sunt sos pitzinnos – murmuteit Pedru incabulendesiche dae cussa
iscena chi li daiat afuta.




Su tzilleri de
sorres Farinas piús che unu tzilleri paret unu fundaju iscurosu. Sa
sola lughe chi b’intrat dae fora est cussa chi benit dae sa gianna
cando est abberta. B’at già iscuru a primu sero.

Est su tzilleri
de sos pensionados cun pagu dinari e de sos imbreagones de
Bidducara. Sos fetianos sunt cussos chi no ant de ite ispender meda
ne de ite pedire a sa bida.

Est s’atopu
siguru de cussos chi trobojant unu tempus chi como ant de avassu
gioghende a cartas e bufende binu meighinadu. Est puru de cussos
chi fuint dae una realtade chi non re­sessint a bajulare, fata de
gioventura imbreaga de diver­te­ra e de zente bestida cun
dechidesa, de ómines mativala­dos e de pitzinnos imberriados e de
féminas pienas de anivéglios.

Unas cantas
cadreas e unos tantos taulinos est totu s’ar­redu. E non lis mancat
nudda, ca cue totu si conno­schent e totu ischint proite sunt
cue.

E in cussu
tzilleri, sétzidu cun Tzitzu Ógana, Miali Serra e Antonimaria
Corimodde: tziu Pedru Soro, si aiat fatu batire dae una de sas
sorres Farinas un’ampulla de binu nieddu, e aiat cumbidadu sos
amigos.

Onzi tantu
calecunu abberit sa gianna de fora, pro intrare o pro ch’essire, e
tando una frina de aera astrada intrat a cancarare sas ancas de
totu. Luego s’intendent sos murrunzos, calecunu frastimat e
calecunu burbutat, ca cherent a la serrare in presse. Pustis si che
torrant totu a sos arrejonos e a sas giogadas issoro.

Sa die che fit
dadaorta e sas lughes fint atzesas in su tzilleri. Duas lampadinas
rujas, incheladas de piúere e pienas de doloranis nieddos chi a
s’abberta de sa gianna ballaiant pintende upas istrolicas in sos
muros, pendiant dae sa bóvida. Sa nue de sa fumenta chi si pasaiat
in artu, curriat lestra a sa gianna a onzi abberta.




– Cando fia galu
un’ómine e no unu betzu cadruddu che como, – neit a s’ispensada
Pedru – so andadu a Orioli. A Orioli sa cuada. Su cuadorzu de sos
antepassados nostros.

Sos cumpanzos
suos non neint nudda.

Isse aiat intesu
a una de sas sorres Farinas irrochende contra unu fetianu chi non
si fit piús bidu, e chi lis aiat lassadu in eredidade unu contu
chena chitidu: “Imbertu in Orioli chi che siat! Deus lu fatat!”
aiat abboigadu arren­negada faeddende cun s’àtera sorre, interis
chi pas­saiat chena aficu perunu s’istratzu subra de su bancone
pulèn­delu dae su binu chi nd’aiat betadu unu betzitu chi giu­ghiat
sa manu treme-treme.

– Imbertu in
Orioli! – ripiteit Pedru movende apenas sas laras, comente e chi
esseret istadu faeddende a isse etotu e sighende cun sos ojos sas
movidas de sorres Farinas. – Eja! Gai fit: a Orioli sa zente bi
andaiat pro s’imbèrghere.




– Ite tucada
cussa...! Ma como chi mi benit a conca! So in me chi non bos apa
mai contadu de sa bia chi so intradu a Orioli. Beru est?

Sos amigos neint
chi fit sa prima borta ch’intendiant cussa. Sos tres cumpanzos suos
s’abbaideint apare onzunu chirchende in sos ojos de s’àteru
rispostas a preguntas chi non faghiant.

Issos ischiant de
Orioli. Ma creiant su chi creiant totu: chi fit una paristoria.
Como nde fit essende a campu chi Pedru aiat bidu sa bidda cuada.
Faularzu fit! Ello! Unu faularzu iscaratzadu. Ite si fit imbentende
como?

Ma non li neint
nudda.

“Istamus a bìdere
inue ch’essit,” penseint totos tres.

– Innoghe non che
at fàula – neit isse séliu-séliu. Si umideit sas laras cun unu ticu
de binu. – Eo in Orioli bi so intradu de abberu. Bidu l’apo su
cuadorzu de sos ante­passados nostros. L’apo bida e connota,
mancari como non bos isca nàrrere comente bi sia resessidu a
l’agatare; a che ferrer in cussa badde isperdida e
cuada.




Eo non mi
nd’ammento comente che so giómpidu a cue, ma giómpidu bi so. E si
oe mi preguntades de su caminu de leare pro andare a Orioli, non
bos l’apo a ischire imparare. Eo non l’isco como comente non
l’ischia tando, a su tempus de sa tucada mia. E non l’apo a agatare
piús a Orioli a dolumannu meu. Fintzas como a betzu mi fit piàghidu
de bi torrare. Mi fit piàghidu de nuscare un’àtera bia, prima de mi
che mòrrere, s’aria de cussos logos e de torrare a saludare sos chi
non che sunt piús e chi sos ossos issoro pasant in cue.

A la nàrrere
tota, mi fia pérdidu. Nd’apo puru sa birgonza de lu nàrrere ma est
gai. Mi fia pérdidu pon­zende fatu a sa trata de una tràila chi mi
si fit imberta. A lu contare goi como paret cosa de nudda, calecunu
si podet puru pònnere a rìere pensende a sa tràila, ma est totu
incomitzadu gai.

Eo, Pedru Soro,
chi so nàschidu e apo pàschidu sem­per in custas cussorzas, mi fia
pérdidu in cussu monte comente e chi essere istadu in unu campu
cuguzadu dae una néula carca.

Nudda! Mi pariat
de ch’èssere istadu fuliadu in su nudda. No ischia furriare e no
ischia a cale parte andare. E cussu nudda fit unu litu isfundaradu
chi atraessaia.




M’ammento solu
chi giumpei su riu mannu, atraessei su fílighe màsciu, sas terras
abbertas, litu canu pitzinnu e litu canu
mannu, e tantos de cuddos
logos connotos chi no isto como a bos contare. Cudda trata maleita
fit semper giara addai­nanti de a mie, e sa sémida chi mi marcaiat
pariat lassada aposta pro chi eo l’aere sighida.

Giompei a inue
non fia mai giómpidu, semper pon­zende ifatu a cudda trata: a
làcana de sas terras
pérdidas.

E cue mi so
pérdidu eo puru.

E cue apo passadu
oras chi non mi sunt abbarradas in sa memória. M’ammento solu chi
che fia in s’inferru, e chi tota sa malesa chi fit in cussu logu,
mi pariat dispià­ghida de mi bìdere, ca fia bénnidu, si gai si
podet nàrrere, a istrobbare s’andera pàsida de sa natura. Mi pariat
chi puru su alenare meu mantessi esseret istadu dende fastizu a
cussu logu areste. Mi sentia su coro pesosu, tumbaiat che cando
aere curtu unu tretu longu a carena frita. Chis­saghi proite.
Chissaghi ite mi fit aisetende intro de cussu logu
isconnotu.

Subra de a mie
aia nues bàscias. Nues nieddas e gàrri­gas chi fint minetende abba.
E deo, tra rocas, calan­cones, malesas e trajas, non resessia a
fàghere caminu. Ma tantu no ischia nemmancu a inue fia andende. Fit
comente e chi essere istadu tzurpu. Ambulaia in unu logu
iscon­notu. A bortas mi daia a perras de subra, ca pariat chi mi
beniat piús bene a fàghere tretu, e a bortas, mancari a mala gana,
a falare a bàsciu, pro mi frànghere carchi trempa.

Gai sa die si che
sighiat a colare. Non bi fia piús nemmancu pensende de chircare sa
tràila. Como aia pérdidu puru sas tratas. A sa prima nemmancu
abbistu mi nde fia. Fia cabulende chena pònnere aficu a su cabulare
meu. Già l’ischides coment’est cando faghides carchi cosa chi non
bos leat totu s’atentzione: su pensamentu si nd’an­dat a chírriu
suo, leat àteros caminos. Chena motivu sos pensamentos mios fint
andende a su versu de sos contos chi aia semper intesu in
domo.

Semper de piús mi
pariat chi eo cussos logos los aia atraessados àteras bias.
Cabulaia in unu logu inue no aia mai cabuladu e pensaia: “ma eo
innoghe che so già passadu!”

E abbarraia
ispantadu de comente sos ammentos mios fint nídidos e pretzisos. Ma
ammentos de ite, si eo a siguru in cue non bi fia mai istadu?
Forsis tenia calentura meda e aia mascatzos chi m’inghiriaiant in
conca.

E a s’ispensada,
che una lampadina chi s’atzendet in s’iscurigore, benzeit cussu
númene a conca, e cussu pensa­mentu: “Orioli! Eo che fia in sas
terras de Orioli!”

S’ispantu meu
isteit gai mannu chi m’arressei a isperiare si bidia cosas diversas
dae sas chi aia bidu fintzas a tando. Ma su litu fit totue chepare:
sas mantessi piantas, sas mantessi rocas, su mantessi chelu
anneuladu. Epuru...

Che fia in sas
terras de Orioli!

Nde fia gai
siguru chi nemmancu pro un’àtimu apei sa duda chi podiat èssere una
farta criada dae sa conca mia, dae cussa calentura chi suponia chi
aia mancari tochèndemi sa fronte la sentia frita e sana.

Podia puru
pensare chi fit già dae carchi ora chi mi sighiant a bènnere a
conca totu cuddos contos chi aia intesu in domo dae piseddu, e chi
cussos pensamentos mi fint dende cussa cumbintzione ponzende in
farta a mie etotu.

Su meu fit unu
sentire chena dudas.

Aia giumpadu sas
làcanas pérdidas de sas terras de Orioli! Comente aia fatu a che
finire in cue?

Sighei a andare.
E ite podia fàghere si non cussu! Fit comente e chi calecunu
m’esseret istadu ghiende. Fit como, comente e chi essere istadu
atraessende logos con­no­tos. Atraessaia sos logos de sos
contos.

Siat comente e si
siat, cue che fia.




Si cussas fint
sas làcanas chi daiant a Bidducara... cue bi depiat àere coiles.
Forsis bi fit puru cussu de bisaju meu, si su tempus non nde l’aiat
imboladu. Chie nd’aiat cabu si non fint galu abbitados! depia
pigare a carchi cúcu­ru pro poder isperiare atesu.

Ápidu unu rocarzu
bi pighei, e dae cue pompiei.

E dae cue bidei
sa pinna de una pinneta in mesu a unu litigheddu de élighes. Piús a
cudd’ala, in una iscam­piada neta, unu paju de corrales fatos in
pedra e sas mandras de corcare e de múrghere. Su logu non pariat
abbandonadu, dae sa pinneta no essiat fumu, ma cussu non cheriat
nàrrere nudda: fimus in beranu, su fogu nde fit de tzertu
istudadu.

Abboighei a su
mere de cussu coile e mi atrintzei a aisetare. Sa boghe mia
intumbeit in sa badde ammudi­ghi­nende su mundu abbolotosu de su
litu. Pro unos cantos minutos cussa badde che rueit in unu
siléntziu isfun­daradu. E pustis de cussu siléntziu istrambu e
iscarmen­tosu, benzeit s’apéddida sighida de unu cane chi nd’essiat
dae su litigheddu chi inghiriaiat sa pinneta.

Ma a parte
s’apéddida, perun’àteru sinnu de presén­tzia de ómine nd’essiat dae
cussu logu.

No aia gana de
falare in cussa costera chena èssere siguru de agatare a
calecunu.

Nudda! Perunu
túnciu! Ma cuss’apéddida mi faghiat cumprèndere chi si bi fit su
cane bi fit s’ómine.

Forsis su mere
che fit atesu e non m’intendiat, o puru non mi cheriat rispòndere
prima de s’assigurare chie fia.

Abboighei torra
un’àtera bia e frusciei puru.

Intendei unu
frúsciu: ma sa risposta fit bénnida gai a s’ispensada, e fit istada
gai curtza, chi non fia resessidu a cumprèndere dae cale giassu de
sa badde fit essida.

Pompiei sos ojos
in onzi giassu chirchende de anno­tare carchi movimentu.

Ma su frusciadore
no essiat a campu. Istaiat cuadu. For­sis fit aisetende a bìdere
chie fit cuss’atrividu atzanta­ro­su chi si fit ponzende a
abboighinare giamende agiudu dae cussu cúcuru e iscaghentende
fintzas sas upas de su litu.

Eo, Pedru Soro,
tando mi ponzei a ispómpiu in mane­ra chi m’aerent pótidu bìdere
bene, e bìdere puru chi già non fia de timire.

Pustis torrei a
abboighinare un’àtera bia, nende puru a boghe pàsida su númene meu.
E torra nudda! S’apéd­dida de su cane, s’abboighinare e su
frusciare meu aiant fatu istare muda onz’àtera boghe de su
litu.

Mi pariat unu
giogu de macos.




Interis chi fia
meledende subra tzertas istralleras de sa zente, mi torreit a conca
Luisi Feghe. Su coile de sos suos depet esser istadu in cussas
perras, dadu chi sa famíglia sua puru fit de Orioli. Pensei chi
podiat èssere istadu própriu cussu.

Eo pensei de
abberu a isse interis chi sétzidu subra cussu cúcuru pompiaia sa
pinneta aisetende chi calecunu esseret essidu a campu. Pensei chi
fintzas “Su Apicadu”, gai si naraiat a improverzu, Luisi, si fit
sétzidu in cussa roca pro pompiare dae artu su manizu de su
babbu.




Medas, che bisaju
meu, fint fuidos dae Orioli. Nonnu non mi nd’at mai contadu su
proite. Babbu non nd’ischiat nudda. B’aiat segretos in sa bida de
nonnu chi eo non fia resessidu a iscobèrrere. Isse mi contaiat de
custu e de cuddu, ma non mi contaiat nudda de a isse. Naraiat: “In
Orioli non si bi podiat bìvere piús, est pro cussu chi babbu
benzeit a Bidducara.”

Fit comente a non
nàrrere nudda.

Cando eo benzei a
edade de pòdere pònnere pregun­tas pretzisas, nonnu non che fit
piús in custu mundu pro mi pòdere rispòndere. Sas preguntas isteint
chena rispostas pro bona parte de sa bida mia.

Eo apo connotu,
in pitzinnia, un’àtera persona de Orioli, ma isse puru sa bidda non
l’aiat mai bida, o si l’aiat bida fit gai minore chi non si
l’ammentaiat. Cuss’ómine si naraiat “Su Apicadu”. Ma a sambenadu
faghiat Feghe e a númene Luisi. Aiat unu cuboneddu in su comunale,
acur­tzu a su nostru, e pariat aisetende solu a si che
mòrrere.

Eo fia una
criadura e ponia ifatu a nonnu. Nonnu a bortas s’arreiat a
arrejonare cun isse cando atopaiant apare fatende sa leada cun sa
robba. Tando faeddaiant de Orioli. De sas rébulas de Orioli chi
fint como in Bidducara, e de cussas chi si che fint imbertas puru
piús atesu. Ma pro un’iscera de patuimentu, o lu faghiant ca bi fia
eo addai­nanti, non faeddaiant de su chi fit sutzessu intro de sa
bidda. Forsis timiant chi faeddèndende faghiant torrare su male chi
che aiat fatu disterrare sos babbos issoro.

Isse però cun
megus non faeddaiat guasi mai. Non mi bidiat nemmancu. Eo puru lu
timia. Fit gai nieddu chi mi faghiat a timire. Mi pariat unu
babborcu. Imbetzes fit solu unu betzitu bonu e séliu. Non faghiat
male a neunu, nemmancu a sos piseddutzos assuconaditos che a
mie.

Dae s’annu non lu
bidei piús. Nonnu mi neit chi aiat giumpadu s’ijerru, ma chi sos
primos fiores de martu l’aiant fatu buddire su sàmbene. Eo non
resessia a cumprèndere comente faghiat a buddire su sàmbene in sas
benas.

Nonnu mi faeddeit
de Luisi. Isse si nde poniat a rìere cando contaiat cussu fatu.
Chissaghi proite. Forsis pro a isse cussu fit nudda. Mi biso como
chi in bida sua at pas­sadu esperéntzias piús dolorosas de cussa de
Luisi Feghe, e tando cussa li pariat, a contos serrados, cosa de
nudda.

Tzitzu Feghe, su
babbu Luisi, s’aiat fraigadu su coile in su saltu, isse puru
chirchende de si che istesiare da cuss’aera maleita de Orioli. Pro
fuire, si bi resessiat, dae tzertas chitidas chi lu fint
aisetende.

Su solu bene chi
l’aiant lassadu sos suos in eredidade fit cussu dépidu de sàmbene
de chitire.

Fit fuidu e
s’aiat giutu ifatu a Luisi su fizu, chi tando fit pagu piús de una
criadura.

Ma nemmancu cue
apeit issèberu meda: fit tropu acurtzu a sa làcana cun Bidducara.
Cue puru non b’aiat paghe. Non bi nd’aiat àpidu mai. Sa bida fit
una marrania. Biviat che unu sirbone, e cussu bìvere, misciadu a sa
timória de cudda chitida chi non lu lassaiat in pasu, e a sos
innemigos noos chi si fit fatende, pro gurpa de s’imbitzu suo a
tzertas fainas, lu manteniat semper in abértida.

Isse pensaiat chi
fit unu dolu a mandigare peta de sa gama sua, e gai, cando nde
sentiat su bisonzu, tucaiat a si nde buscare a cudd’ala de sa
làcana.

Ma in Bidducara
non cheriant.

Comintzeint a
l’apretare a isse puru: furèndeli sa robba e àteru; e isse, pro
defèndere su suo, benzeit a èssere semper de piús arestadu. Non
proaiat nemmancu amore meda pro cussu fizu chi s’aiat postu ifatu.
L’impro­veraiat chi no faghiat su bastante pro l’agiuare. Lu
man­deit ifatu a sa gama interis chi isse servaiat sos passos de
làcana pro bìdere in tempus sos de Bidducara.

E sa timória chi
calecunu esseret pigadu dae Orioli a lu chircare, lu faghiat
arrajolire.

Tzitzu Feghe fit
malu. Mandeit su fizu a tentare sa gama chena nemmancu li nàrrere
comente depiat fàghere, e cando Luisi fartaiat, lu leaiat a corpos
de allatzu, pro lu fàghere atuare.

Gaddinosu fit
bénnidu in cussa soledade su babbu de Luisi Feghe.

In cuss’andatzu
malu Luisi creschiat. Tzitzu Feghe, pro fortuna, non b’arrejonaiat
cun su fizu. Istaiant puru dies intreas chena si faeddare. E gai
pagu e nudda de sas intragnas malas suas passaiant a Luisi. Isse
cumandaiat e cuddu chircaiat de pònnere mente pro nde dare càsciu
dae sos ciafos, o dae sos carches, o dae sos corpos de
allatzu.

Luisi, chi fit
unu pitzinnu séliu, aiat fatu amigàntzia cun àteros pitzinnos a
cudd’ala de làcana. S’atopaiant sos mesudies cando andaiant a dare
a bufare a sas gamas. Non fit bénnidu bene a non fàghere amigàntzia
fintzas si l’aiant chérfidu. Isse non teniat nemmancu unu gutiu de
s’arren­negu de su babbu.

Mancari a fúria
de corpos, pro su piús chena merés­si­dos, aiat imparadu meda de su
chi bi fit de imparare. Aiat imparadu meda, ma non totu. Galu no
aiat connotu, no aiat isperimentadu, cantu fit gaddinosu e
isfidiadu su babbu.

Ma fit pro
l’imparare luego.

Isse che poniat
sa conca suta de sa fressada pro si cuare sos ojos dae su fumenta
chi si pasaiat che unu neulatzu intro de sa pinneta.

Unu manzanu nde
l’ischideit totuinuna una randi­nada de corpos chi li fint
assuprende dae onzi parte.

Balla! Bucicones
chena mancu ischire proite! Chena mancu una boghe ne una
mineta!

Carchi cosa de
pesosu lu manteniat catigadu a s’istoja. Calecunu si che li fit
imperriadu subra. Calecunu chi lu fit addobbende.

Nd’apo connotu
àteros ómines gai, chi addobbant sos fizos pro s’isgarrigare su
fele issoro: su fogu che los ispéi­ghet. Forsis pensaiat chi sos
fizos sunt totu rebbestos e cheriant domados, e pro cussu, si non
bastaiant sas paràu­las, ma isse nemmancu si bi proaiat cun sas
paràulas, bi cheriant sos corpos bene dados.

Luisi aiat fatu
apare cun unu fedale suo, fizu de unu pastore chi paschiat a
cudd’ala de làcana, e si l’aiant fata gioghende. Semper piseddos
fint... non b’aiat nudda de istrambu. Su giogu, piús e piús in
logos inue benit a èssere unu desizu forte, ca proite no as mai
tempus de lu fetia­nare, servit a si connòschere e a si
proare.

Forsis che
cheriant puru fàghere barigare s’astrinta fea de sa soledade. Su
tempus si che fit coladu chena si nd’abbizare e sos duos piseddos
si fint ismentigados de su dovere issoro de ómines
mannos.

Cussu manzanu
chito, Tzitzu Feghe si fit abbistu chi li mancaiat carchi
bestia.

Bi aiat postu
pagu a cumprèndere ite fit capitadu.

Aiat mastuladu
fele. Recuidu a sa pinneta e bidende su fizu galu istérridu in
s’istoja, istracu dae una note passada seguzende ifatu a sas
berbeghes, li fit pàrfidu giustu a nde l’ischidare chena tantas
lusingas.

Non bidiat piús
dae cantu fit arrennegadu. Fit tzegu dae su fele. Su dannu non fit
nemmancu mannu: afines si trataiat de duas berbeghes... Las podiat
recuperare si aiat chérfidu.

Chena nàrrere una
paràula che li fit brincadu a subra e aiat comintzadu a lu mazare.
Tzitzu Feghe fit una bartza a córumu de fele. Una bartza chi si fit
istuponada totuinu­na. Luisi s’agateit cue; su piús acurtzu a cussu
butarolu.

Si senteit
pérdidu.

No apeit tempus
de atuare a nudda. Sentiat solu sos corpos e s’assagadare de su
mazadore. Non si podiat mover. E Tzitzu, bínchidu da cussa biradura
de arrennegu, frenédigu, apretadu dae sa gana de bi la fàghere
pagare, no aiat pensadu nemmancu a l’iscuguzare e pro fortuna de
Luisi corpaiat subra de sa fressada.

Fit che cane
leadu dae su nuscu de su sàmbene. Ne­unu l’aiat pótidu parare in
peruna manera. Non de tzertu Luisi cun sos túncios suos. E pustis
nde lu tireit dae suta sas peddes orulende paràulas truncadas dae
assadagonzu.

Minetèndelu chi
cussu fit s’úrtimu manzanu suo, chi lu fit ochende, e chi gai
l’aiat agabbada una bona borta de non fàghere sas cosas chi depiat
fagher: l’allorigheit una soga a tuju e l’impicheit a una trae de
su cubone.

Luisi dismajeit
luego.

E cando torreit a
abbèrrere oju si fit agatadu imbros­sinadu a cara a sa chisina de
su foghile. Su giobu de sa soga fit galu in tuju mancari allenadu.
Aiat sa buca imbusi­nada de sàmbene e sa limba mossigada. Si fit
cagadu e pisciadu.

Su babbu che fit
essidu.

A siguru Tzitzu
Feghe aiat lassadu andare su fizu cretendelu mortu. Forsis fit puru
assuconadu dae su chi aiat cumbinadu.

Luisi fit
furriadu apenas in tempus dae sa làcana úrtima. Una làcana chi fit
acurtzu a li fàghere giumpare su b [...]




